Врз основа на член 89 став 6 од Законот за социјална заштита (Службен весник на Република Македонија бр.79/09) министерот за труд и социјална политика донесе

П Р А В И Л Н И К

за нормативите и стандардите за простор, опрема, стручни кадри и 
средства потребни за основање и започнување со работа

на установа за социјална заштита

Центар за лица-жртви на трговија со луѓе

Член 1

Со овој правилник се пропишуваат нормативите и стандардите за простор, опрема, стручни кадри и средства потребни за основање и започнување со работа на установата за социјална заштита, Центар за лица-жртви на трговија со луѓе (во натамошниот текст: Центар).
A. ПРОСТОР И ОПРЕМА
Локација

Член 2
За основање на Центарот треба да се обезбеди соодветен станбен  простор, куќа или дел од куќа во сопственост на основачот или изнајмен од основачот.

Член 3

Центарот треба да е сместен во населено место или во близина на населено место, со развиени сообраќајни врски и друга инфраструктура.

Член 4

Центарот треба да е приклучен на постоечката инфраструктура во населеното место, со што ќе се обезбедат неопходните хигиенско-технички услови.

Влезот во Центарот треба да биде пристапен со посебно обезбедена доволно широка влезна врата.


На влезот треба да има поставено рампа за движење со инвалидска количка.


Во Центарот треба да се постават јасни знаци, кои ги означуваат итните излези во случај на пожар или друга вонредна состојба.

Член 5

Центарот е составен од следните простории: заеднички простории (дневна просторија, трпезарија, кујна и три спални соби), санитарно - хигиенски простории, административни простории.
Заеднички простории

Член 6

Просторијата за дневен престој треба да претставува една просторија во која треба да се обезбеди најмалку  2м² по корисник .


Просторијата за дневен престој треба да е оспособена за реализирање на програми за психосоцијална рехабилитација, работна терапија, социјална адаптација и оспособување за самостоен живот и интегрирање во социјалната средина.


Трпезаријата може да биде во состав на дневната просторија, во непосредна близина на кујната, која треба да обезбедува по 2м² по корисник, опремена со трпезариска маса со шест столови.


Кујната може да биде дистрибутивна или корисниците самостојно да приготвуваат храна,  димензионирана најмалку со 4 м².


Сопствената кујна во зависност од бројот на корисниците треба да биде соодветно опремена со:

- електричен шпорет 1/4                                                                                 1

 - мијалник                                                                                                             1

- бојлер                                                                                                                   1

- фрижидер                                                                                                           1

- неутрална маса                                                                                                 1

 - висечки плакари                                                                                              1

Во кујната треба да има и  ситна опрема (плехови, тенџериња, чинии, лажици, виљушки, чаши, ножеви и друго), во количина во зависност од бројот на корисниците.


Опремата во кујната треба да биде изработена од цврст и отпорен материјал, кој не е подложен на корозија.


Приборот за јадење треба да биде отпорен на механички, хемиски и термички оштетувања,  да биде од ростфрај и лесен за одржување.     


Во спалните соби треба да бидат сместени најмногу три кревети и да има гардеробери.


 Спалната соба на децата треба да бидат одвоена од спалната соба на возрасните.    

Санитарно-хигиенски простории

Член 7

Во санитарните простории подовите и ѕидовите во висина од 2м  треба да бидат обложени со керамички плочки и да имаат:

· санитарен  јазол со мијалник, ВЦ шолја и када
· одвоен санитарен јазол за вработените во Центарот со мијалник и ВЦ шолја
· посебна просторија – остава во која се наоѓа машина за перење алишта од пет килограми и сушална.

Административни простории

Член 8

Во Центарот треба да има простор за стручниот кадар, сеф за  службената документација, телефон, компјутер и печатар.

Б. СТРУЧНИ КАДРИ
Член 9

Во Центарот во зависност од бројот на корисниците, треба да има соодветен број на стручен кадар и тоа: социјален работник, педагог, психолог или од друга професија согласно со Законот за социјална заштита со завршена обука за работа со жртви на трговија со луѓе.


Бројот на стручниот кадар за остварување на дејноста во Центарот се утврдува врз основа на возраста и бројот на корисниците и тоа на секои четири корисници треба да се обезбеди еден стручен работник.


Во Центарот во текот на 24 часа треба да  биде присутно најмалку едно стручно лице.   

В. СРЕДСТВА ЗА ОСНОВАЊЕ И ЗАПОЧНУВАЊЕ СО РАБОТА
Член 10
Средствата потребни за основање и започнување со работа на Центарот ги обезбедува основачот.

Член 11

Овој правилник влегува во сила осмиот ден од  денот на објавувањето во „Службен весник на Република Македонија„.  

Министер

